
 
 

 

სოციალური სამართლიანობის ცენტრი სამთავრობო პროგრამის ანგარიშის აფასებს 

მიმდინარე წლის 31 მაისს, პრემიერ-მინისტრმა საქართველოს პარლამენტს სამთავრობო 

პროგრამის შესრულების შესახებ მოხსენება წარუდგინა. მოხსენება რამდენიმე სხვადასხვა 

მიმართულებას ფარავს და აჯამებს მთავრობის მიერ თითოეული მიმართულებით გაწეულ და 

დაგეგმილი საქმიანობას. 

ანგარიშში მოცემული ინფორმაცია სრულად არ მოიცავს ქვეყანაში არსებულ ყველა 

პრობლემას, ყურადღების მიღმა ტოვებს მნიშვნელოვან საზოგადოებრივ წუხილებს და 

ინტერესებს. ბევრი მიმართულებით, რაზეც ანგარიშში პოზიტიურად არის მსჯელობა, 

რეალური, სოციალურ საჭიროებებზე ორიენტირებული და ადამიანის უფლებებზე 

დაფუძნებული ქმედებები მთავრობის მიერ ამ დრომდე არ გადადგმულა. მნიშვნელოვან 

პრობლემად რჩება ქვეყანაში სოციალური და თანასწორობის საკითხები, კვლავაც 

კრიტიკულია მართლმსაჯულების და მართლწესრიგის, საზოგადოებრივი უსაფრთხოების 

კუთხით არსებული პრობლემები. სახელმწიფომ ამ დრომდე ვერ შეძლო ჯეროვანი, 

ყოვლისმომცველი რეფორმების ინიცირება და კვლავაც ფრაგმენტული, კანონმდებლობაში 

ფორმალური ცვლილებებით შემოიფარგლება. 

ანგარიშში წარმოდგენილი შეფასებები 1 წლის განმავლობაში სახელმწიფო უწყებების მიერ 

ჩატარებული აქტივობების ტექნიკური აღწერაა და ის მიმდინარე პროგრამებისა და 

ინტერვენციების თვისებრივ და შედეგობრივ ანალიზს არ შეიცავს. ანგარიში არც მიმდინარე 

პოლიტიკური და უფლებათა დარღვევის ფაქტებზე რეფლექსირებას შევხვდებით და სრულად 

მოკლებულია კრიტიკულ პერსპექტივას. დოკუმენტში ასევე არაფერია ნათქვამი, მიმდინარე 

წლის გამოცდილებების ფონზე დაგეგმილი მნიშვნელოვანი მომავალი ცვლილებების 

შესახებ.   

 

სამართალდამცავი სისტემის რეფორმა 

 

ანგარიშის მიხედვით, შესაბამის უწყებებში აქტიურად მიმდინარეობს მუშაობა კრიმინალური 

პოლიციის რეფორმაზე, სტრუქტურაში პოლიციის სხვადასხვა რგოლს შორის 

უფლებამოსილების გამიჯვნის მიზნით. სახელმწიფოს ერთ-ერთ პრიორიტეტად არის 

აღიარებული საგამოძიებო სისტემის რეფორმა და საზოგადოებაზე ორიენტირებული 

საპოლიციო საქმიანობის განვითარება. 

 

ცალკეული ნაბიჯების მიუხედავად, პოლიციის სისტემაში დღემდე მნიშვნელოვან გამოწვევას 

წარმოადგენს უფლებამოსილების გამიჯვნა პოლიციის სხვადასხვა რგოლს შორის. 



კომპეტენციების აღრევა, თავის მხრივ იწვევს  საგამოძიებო და პრევენციული საქმიანობის 

გადაკვეთას, თანამშრომელთა გადატვირთულობას და საფრთხეს უქმნის თითოეული 

მიმართულებით საპოლიციო საქმიანობის ეფექტიანობას. 

 

სახელმწიფომ ამ დრომდე ვერ შეძლო კონკრეტული ნაბიჯების გადადგმა საგამოძიებო 

სისტემის რეფორმის განსახორციელებლად. შსს-ს მაშტაბური რეფორმის იდეა, რომელსაც 

გამოძიების დამოუკიდებლობა უნდა აემაღლებინა, ამ ეტაპამდე არ არის ინიცირებული 

პარლამენტში. არსებული მოდელი კი ვერ უზრუნველყოფს ქვეყანაში დამოუკიდებელი, 

ობიექტური გამოძიების წარმოებას. 

 

საზოგადოებაზე ორიენტირებული საპოლიციო პოლიტიკის და პრაქტიკის დანერგვა ამ 

დრომდე მიუღწეველია. ამ მიმართულებით ვითარება არსებითად ვერ გააუმჯობესა 

მართლწესრიგის ოფიცრების სამსახურის შექმნამაც, რომლის საქმიანობის წამყვან პრინციპად 

ვერ იქცა მოქალაქეებთან თანამშრომლობა და ნდობა. არსებულ პოლიტიკურ კონტექსტში, 

როდესაც სახელმწიფოს ხშირად უწევდა სოციალურ და პოლიტიკურ კრიზისებთან 

პოლიციის ძალით გამკლავება, კიდევ უფრო მეტი საჭიროება გაჩნდა სამართალდამცავი 

სისტემის რეფორმებისთვის. სამწუხაროდ, ამ მიმართულებით სახელმწიფოს პასიურობა 

კიდევ უფრო მეტად აძლიერებს საპოლიციო კონტროლის მასშტაბებს ქვეყანაში და ზრდის 

ძალის გადამეტების რისკებს. 

 

ანგარიში ყურადღების მიღმა ტოვებს პროკურატურის და სახელმწიფო უსაფრთხოების 

სამსახურის საკითხებს, უწყებებს რომელთა სამქმიანობის მიმართ საზოგადოებას 

განსაკუთრებით ბევრი კითხვა და წუხილი აქვს. სამართალდამცავი სისტემის ყველაზე 

მძლავრი რგოლების იგნორირება კიდევ ერთხელ მიუთითებს იმაზე, რომ სახელწმიფო არ 

გეგმავს მნიშვნელოვანი ცვლილებების ინიცირებას ამ მიმართულებით, პროკურატურის და 

უსაფრთხოების სექტორის რეფორმირების დღეის წესრიგში დაბრუნებას. 

 

ნარკოპოლიტიკა 

 

ანგარიშში მნიშვნელოვანი ადგილი ეთმობა ნარკოპოლიტიკის კუთხით გადადგმული 

ნაბიჯების შეფასებას. 

 

ცალკეული პოზიტიური ნაბიჯების მიუხედავად, რეპრესიული ნარკოპოლიტიკა ქვეყნის 

მართლმსაჯულების სისტემის უმნიშვნელოვანეს გამოწვევას წარმოადგენს. სახელმწიფო 

კვლავაც არ მუშაობს ნარკოპოლიტიკის სისტემურ რეფორმაზე და კანონმდებლობაში 

მხოლოდ ფრაგმენტული ცვლილებით შემოიფარგლება, რაც არსებითად არ ცვლის ამ 

მიმართულებით მდგომარეობას უკეთესობისკენ. ამგვარი ცვლილებით სახელმწიფოს არ 

ძალუძს დასჯაზე ორიენტირებული პოლიტიკა ზრუნვაზე დაფუძნებულ მიდგომად 

გარდაქმნას. 

 

კონფლიქტის რეგიონებში ადამიანის უფლებათა დაცვის საკითხები 

მიმდინარე წელს განსაკუთრებულად მძიმედ იდგა კონფლიქტის რეგიონებში ადამიანის 

უფლებათა დაცვის და პოლიტიკის საკითხები. მიუხედავად იმისა, რომ სამთავრობო 

პროგრამის შესრულების ანგარიში შერიგებისა და ჩართულობის პოლიტიკას მის 



პრიორიტეტებში აქცევს, ამ კუთხით გადადგმული ნაბიჯები მაინც სუსტი და ფრაგმენტული 

რჩება.  

 

მნიშვნელოვანია, რომ მთავრობა აგრძელებს ძალისხმევას ოკუპირებულ ტერიტორიებზე 

მცხოვრები მოქალაქეებისთვის ეკონომიკური, ჯანდაცვისა და განათლების სერვისების 

ხელმისაწვდომობის მიმართულებით. ეს მიდგომა ადამიანების სოციალური ინტერესებისა და 

უსაფრთხოების დაცვის მიღმა, საქართველოს პოლიტიკურ და სოციალურ სივრცესთან 

კავშირის შენარჩუნებისა და მობილობის შექმნის მნიშვნელოვანი წინაპირობაა. თუმცა, ამ 

კუთხით ანგარიშში წარმოდგენილი ინფორმაცია არ  შეიცავს მონაცემებს  გალსა და 

ახალგორში მცხოვრები ეთნიკური ქართველების მიღმა, სხვა ჯგუფები იყენებენ თუ არა 

აღნიშნულ პროგრამებს. ანგარიშში არაფერია ნათქვამი ოკუპირებულ რეგიონებში მცხოვრები 

ადამიანებისთვის სოციალური სერვისების და სხვა ბენეფიტების გაფართოებისა და მათ 

შორის, პირადობის ნეიტრალური მოწმობის მქონე სუბიექტებისთვის მნიშვნელოვან 

სოციალურ სიკეთეებზე წვდომის გაძლიერების საკითხზე. 

 

ანგარიშში გამოტოვებულია კონფლიქტით დაზარალებული სოფლებისა და მოსახლეობის 

სოციალური დაცვისა და მხარდაჭერის საკითხები და ამ კუთხით გასატარებელი საგანგებო 

სოციალური და ინფრასტრუქტურული ღონისძიებების შესახებ მიდგომა.   

     

საანგარიშო პერიოდის ყველაზე მძიმე გამოცდილება გამყოფი ხაზის გადაკვეთის დროს გალში 

მცხოვრები 4 ადამიანის მდინარე ენგურში ტრაგიკული დახრჩობის ფაქტს უკავშირდება. ისინი 

2021 წლის 7 აპრილს  საქართველოს კონტროლირებად ტერიტორიაზე ცდილობდნენ 

გადმოსვლას პენსიის მისაღებად და საყოფაცხოვრებო პროდუქტების შესაძენად. თუმცა, ე.წ. 

საზღვრის ჩაკეტვისა და ასევე, საქართველოს ხელისუფლების მიერ დაწესებული 5 დღიანი 

საკარანტინო შეზღუდვების გამო, საქართველოს კონტროლირებად ტერიტორიაზე ისინი 

ფარულად გადმოდიოდნენ, რაც მათი სიცოცხლისთვის სახიფათო აღმოჩნდა. ამ ტრაგედიამ 

კიდევ ერთხელ უმწვავესად დააყენა დღის წესრიგში კონფლიქტის რეგიონებთან მიმოსვლის 

დაურეგულირებელი, თვითნებური და რეპრესიული რეჟიმი, რომელიც ამდენი წლის შემდეგაც 

არ არის პოლიტიკურად შეთნხმებული, გამართული და სოციალურად მგრძნობიარე პრაქტიკა. 

აღნიშნულმა გამოცდილებამ კიდევ ერთხელ წარმოაჩინა პანდემიის დროს აფხაზეთთან 

დაწესებული 5 დღიანი საკარანტინო შეზღუდვების გაუმართლებლობა, რის გამოც 

მომხდარიდან ერთი კვირის შემდეგ საქართველოს ხელისუფლებას კარანტინის წესის 

გაუქმება და მისი სავალდებულო ანტიგენ-ტესტირების პირობით ჩანაცვლება მოუწია. 

 

საანგარიშო პერიოდში მძიმედ იდგა ოკუპირებულ ტერიტორიებზე დღემდე პატიმრობაში 

მყოფი ზაზა გახელაძის, ირაკლი ბებუას და გენადი ბესტაევის გათავისუფლების საკითხი. ზაზა 

გახელაძე 2020 წლის 11 ივლისს, ირაკლი ბებუა 2020 წლის 30 სექტემბერს, გენადი ბესტაევი კი 

2019 წლის 21 ნოემბერს დააკავეს, თუმცა ამ დრომდე მათი გათავისუფლება ვერ მოხერხდა. 

მათ მიმართ წარდგენილი ბრალდებები სხვადასხვაა, თუმცა ყველა შემთხვევაში de facto 

სასამათლოების მიერ გამოტანილი განაჩენების აშკარა დაუსაბუთებლობის პრობლემა ჩანს. 

ხელისუფლების მხრიდან გაკეთებული განცხადებების მიუხედავად, რომ ყველაფერი 

კეთდება მათი გათავისუფლების ხელშეწყობისთვის, ამ მცდელობების შესახებ ინფორმაციის 

ნაწილიც კი საზოგადოებისთვის საჯარო არ არის და სახელმწიფოს ძალისხმევის 

ეფექტიანობის გაზომვა რთულია. დაკავებული პირების ოჯახები წუხან, რომ ხელისუფლების 



მცდელობები არასაკმარისია და დაპატიმრებული პირების საქმეები უფრო მაღალ 

პოლიტიკურ და დიპლომატიურ დონეზე მოლაპარაკებების საგანი უნდა გახდეს. ცხადია, ჩვენ 

სრულად ვიაზრებთ, ოკუპაციის პირობებში საქართველოს ხელისუფლების გავლენების 

შეზღუდულობას, თუმცა პოზიტიური ვალდებულებების იდეა მთავრობას ფაქტობრივი 

კონტროლის არ არსებობის პირობებშიც აკისრებს სათანადო გულისხმიერები ყველა 

პოლიტიკური, დიპლომატიური, სამართლებრივი და სხვა საშუალების გამოყენების 

ვალდებულებებს.   

    

მძიმედ უნდა შეფასდეს გადაადგილების პრობლემა და ჰუმანიტარული კრიზისი, რომელიც 

ცხინვალის რეგიონთან მიმოსვლის ჩაკეტვის შემდეგ ახალგორში შეიქმნა. სამწუხაროდ, 

შექმნილი რეალობა ახალგორში მცხოვრებ მოქალაქეებს საკუთარი სახლების დატოვებისკენ 

უბიძგებს და რეგიონი ეთნიკურად ქართველი მოსახლეობისგან ფაქტობრივად იცლება. ამ 

უმძიმეს გამოცდილებაზე სამთავრობო ანგარიში არც კი რეფლექსირებს.  

 

სამწუხაროდ, სახელმწიფოს პოლიტიკა ოკუპირებულ რეგიონებში ადამიანის უფლებათა 

დაცვის კუთხით კვლავ ფრაგმენტული რჩება. სახელმწიფოს არ აქვს კონტექსტზე 

ორიენტირეული უფლებათა დაცვის სტრატეგია და გეგმა, რომელიც ამ კუთხით საერთო 

ხედვის და მუშაობის ჩარჩო გახდებოდა. კონფლიქტის მრავალწლიანი გამოცდილების 

მიუხედავად, კონფლიქტის ტრანსფორმაციის მიმართულებით ხელშესახები ცვლილებები ამ 

დრომდე არ გვაქვს. ბოლო წლებში სამშვიდობო პოლიტიკისა და შერიგების დისკურსის 

გაძლიერების მიუხედავად, კონფლიქტის რეგიონებთან დაკავშირებული პოლიტიკა 

არსებითად არაღიარების პოლიტიკის ტყვეობაში რჩება და ხელშესახები ცვლილებებისთვის  არ 

მიუღწევია. კონფლიქტის რეგიონებში არ ფუნქციონირებს  საერთაშორისო ადამიანის 

უფლებათა და ჰუმანიტარული დაცვისა და მონიტორინგის მექანიზმები და ამგვარი მანდატის 

მქონე აქტორების გაჩენის საკითხი დღის წესრიგიდან გატანილია. ხელისუფლებას არ აქვს 

განვითარებული დე-ფაქტო მთავრობებთან კომუნიკაციის მდგრადი და სამუშაო 

პლატფორმები, რომელიც ადამიანის უსაფრთხოებასთან და ადამიანის უფლებების 

დაცვასთან დაკავშირებულ ყოველდღური საკითხების უფრო ქმედითი და სამუშაო 

გადაწყვეტის გზა იქნებოდა.  

  

ეთნიკური და რელიგიური უმცირესობების უფლებების დაცვის პოლიტიკა  

 

ინტეგრაციის მიმართულებით სამთავრობო ანგარიშში წარმოდგენილი ინფორმაცია 

სამწუხაროდ ასევე ტექნიკური შინაარსის არის  და საერთოდ არ პასუხობს  ბოლო თვეებში 

გამოვლენილ კრიზისულ გამოცდილებს, მათ შორის, მარნეულში, დმანისში. ანგარიშის 

დოკუმენტში კიდევ ერთხელ ჩანს, რომ ინტეგრაციის მიმართულებით სახელმწიფო 

პოლიტიკას არ გააჩნია არსებითად ახალი მიდგომები და რეალური ტრანსფორმაციის 

მომტანი ამოცანები და ამ კუთხით მოქმედი პოლიტიკა უფრო ტექნოკრატიულ 

ყოველდღიურობაში რჩება. 

 

ანგარიში არ ეხმიენება სხვადასხვა აქტივისტური ჯგუფებისა და სამოქალაქო 

ორგანიზაციების მიერ პოლიტიკურ დღის წესრიგში დაყენებულ კრიტიკას ეთნიკური 

უმცირესობების მკვეთრად დაბალი რეპრეზენტაციისა და სუსტი პოლიტიკური 

მონაწილეობის თაობაზე. ეთნიკური უმცირესობების წარმომადგენლობა პარლამენტში 2020 



წლის არჩევნების შემდეგ გაუარესებულია. 2020 წლის არჩევნების შემდეგ ეთნიკური 

უმცირესობების რაოდენობა პარლამენტში 6 დეპუტატს აღწევს. 2016 წელს ეს მონაცემი იყო 11, 

2012 წელს კი 8. თუმცა, 2016 წელსაც კი, როცა ეთნიკური უმცირესობების დეპუტატების 

რაოდენობა პარლამენტში ბოლო წლებში ყველაზე მაღალი იყო (7,3%), ის მაინც ორჯერ 

ნაკლებია ვიდრე საერთო პოპულაციაში ეთნიკური უმცირესობების (13,2 %) რაოდენობა. 

ეთნიკური უმცირესობების წარმომადგენლობა მკვეთრად დაბალია ეთნიკური 

უმცირესობებით კომპაქტურად დასახლებული მუნიციპალიტეტების საკრებულოების 

დონეებზეც კი. CSEM-ის 2017 წლის კვლევა აჩვენებს, რომ ეთნიკური უმცირესობებით 

კომპაქტურად დასახლებულ 8 მუნიციპალიტეტშიც კი (გარდაბანი, მარნეული, ბოლნისი, 

დმანისი, წალკა, ახალქალაქი, ახალციხე, ნინოწმინდა) საკრებულოების დონეზე ეთნიკურ 

უმცირესობების გაცილებით სუსტად არიან წარმოდგენილები. ამ მუნიციპალიტეტებში 

საშუალოდ 779 ეთნიკურად ქართველს ჰყავს ერთი წარმომადგენელი საკრებულოში, მაშინ 

როდესაც 1,116 ეთნიკურად სომეხსაც და 2,945 ეთნიკურად აზერბაიჯანელსაც თითო-თითო 

წარმომადგენელი ჰყავს საკრებულოში. პარლამენტისა და მთავრობის დონეზე ასევე არ 

არსებობს საკონსულტაციო მექანიზმები, რომელი ეთნიკური უმცირესობების თემების 

წარმომადგენლებისთვის გადაწყვეტილებების მიღების პროცესში მონაწილეობის და 

გავლენის მოხდენის ყველაზე ბაზისური და მინიმალური მექანიზმია. მთავრობა მინიშნებასაც 

კი არ აკეთებს თუ რა სახის მიდგომების დანარგვას გეგმავს არსებული 

ძალაუფლებრივი  ასიმეტრიის აღმოსაფხვრელად. 

 

ანგარიშის დოკუმენტი და საბოლოოდ არსებული პოლიტიკა თითქმის უპასუხოდ ტოვებს 

ეთნიკური უმცირესობებისთვის სახელმწიფო სერვისებზე ხელმისაწვდომობის კუთხით 

არსებული გამოწვევებს. უმცირესობების ენაზე სახელმწიფო პროგრამები და სერვისების 

შესახებ ინფორმაცია პრაქტიკულად არ ითარგმნება შესაბამისი უწყებების მიერ. ქვემო 

ქართლის რეგიონში ადგილობრივი თვითმმართველობები უმცირესობების ენაზე არ 

უზრუნველყოვენ თარგმანის რესურსების შექმნას და საჩივრების, განცხადებებისა და საჯარო 

ინფორმაციის წერილობით თარგმანს, როგორც ამას სახელმწიფო ენის შესახებ კანონი და 

საერთაშორისო ვალდებულებები ითხოვს. სოციალური მომსახურების სისტემაში 

სახელმწიფოს არ ჰყავს სომხურენოვანი და აზერბაიჯანულენოვანი თანამშრომლები, რაც 

სოციალური მხარდაჭერისა პროგრამებში უმცირესობების ჩართვას არსებითად აზიანებს. 

უფრო მეტიც, სახელმწიფო არც კი ითვლის ეთნიკური უმცირესობების მონაწილეობისა და 

ხელმისაწვდომობის ხარისხს სხვადასხვა პროგრამებში, რაც კვლევაზე და საჭიროებებზე 

დაფუძნებული პოლიტიკის წინაპირობაა. პანდემიის პირობებში ეს რეალობა კიდევ უფრო 

მძიმედ გამოჩნდა, თუმცა ეს სახელმწიფოს მხრიდან პოლიტიკის ცვლილების მიზეზი არ 

გახდა. 

 

ეთნიკური უმცირსობებისთვის ზოგადი განათლების სისტემა კიდევ უფრო სუსტად 

ხელმისაწვდომი და უთანასწოროა. თუმცა, ანგარიშში რეფორმის საჭიროებისა და 

მნიშვნელოვანი ცვლილებების შესახებ ინფორმაცია წარმოდგენილი არ არის. ანგარიში ასევე 

არ შეიცავს მსჯელობას 2011 წელს დანერგილი უმაღლესი განათლების საშეღავათო 

პროგრამის „1+4“ შემდგომი განვითარების შესახებ. ანგარიში ასევე არაფერს ამბობს საჯარო 

სამსახურში ეთნიკური უმცირესობების დასაქმების ხელშეწყობის პოლიტიკაზე და ამ 

კუთხით დაგეგმილი სპეციალური ღონისძიებების შესახებ. ცხადია, შერიგებისა და 

სამოქალაქო თანასწორობის საკითხებში სახელმწიფო მინისტრის აპარატის კოორდინირებით 



მოქმედი სტაჟირების სისტემა, რომელიც საბოლოოდ საქმების მწირ შედეგებს ქმნის,  ამგვარ 

მექანიზმად არ შეიძლება ჩაითვალოს. 

 

დმანისის კონფლიქტის დროს კიდევ ერთხელ მძიმედ გამოჩნდა სხვადასხვა ეთნიკურ 

ჯგუფებს შორის იზოლაციისა და გაუცხოების მძიმე სოციალური შედეგები, თუმცა შექმნილი 

კრიზისის ფონზეც კი მთავრობა ეთნიკურ ჯგუფებს შორის თანამშრომლობისა და 

მულტიკულტურული პოლიტიკის გატარების მნიშვნელობაზე მინიშნებასაც კი არ აკეთებს. 

ანგარიში ასევე დუმს ბოლო წლებში და მათ შორის საანგარიში პერიოდში გამოვლენილი 

რელიგიური და ეთნიკური კონოტაციის მქონე კონფლიქტების გრძელვადიანი 

ტრანსფორმაციის საკითხზე.   

 

ანგარიშში მთავრობა არაფერს ამბობს რელიგიის თავისუფლების დაცვისა და რელიგიური 

უმცირესობებისთვის უფრო თანასწორი სამართლებრივი და სოციალური გარემოს შექმნაზე. 

სოფელ ბუკნარში გამოვლენილი რელიგიური კონფლიქტის შემდეგ, რომელმაც სხვა მსგავსი 

რელიგიური კონფლიქტების კონტექსტში (კონფლიქტების ჯაჭვი ნიგვზიანში, წინწყაროში, 

სამთაწყაროში, ჭელაში, მოხეში, ადიგენში, ქობულეთში) კიდევ ერთხელ აჩვენება რელიგიურ 

ჯგუფებს შორის სოციალური და კულტურული გაუცხოების მასშტაბი, ამ საკითხის 

გამოტოვება ხელისუფლების გულგრილობის დემონსტრირებაა. ანგარიში ასევე დუმს 

რელიგიის თავისუფლების სფეროში და პოლიტიკაში არსებულ სისტემურ და ინსტიტუციურ 

გამოწვევებზე (რელიგიის საკითხთა სახელმწიფო სააგენტოს პრობლემური მანდატი და 

პოლიტიკა, დისკრიმინაციული კანონმდებლობა და ადმინისტრაციული პრაქტიკები, 

ბათუმში ახალი მეჩეთის მშენებლობის საკითხი და ა.შ.), რაც მათი გადაწყვეტის პერსპექტივას 

კიდევ უფრო ართულებს.  

 

ქალთა და ლგბტი ადამიანების უფლებების დაცვა 

 

ანგარიში ცალკე სისტემურ მსჯელობას არ შეიცავს ქალთა უფლებების დაცვის მიზნით 

განხორციელებული ღონისძიებების შესახებ და ის ამ მიმართულებით განხორციელებულ 

ფრაგმენტულ ინიციატივებს ახსენებს მხოლოდ. ქალთა უფლებებისთვის ისეთი 

მნიშვნელოვანი საკითხები, როგორიცაა გენდერულ ძალადობასთან გამკლავების 

პოლიტიკაში ქალთა სოციალური დაცვის გაძლიერება, ჯანდაცვის სერვისებზე ქალების 

ხელმისაწვდომის გაზრდა, სიღარიბის დაძლევა, დასაქმების მხარდაჭერა, ბავშვთა კვება, 

ზრუნვის სერვისების განვითება, სამთავრობო ყურადღებისა და ინტერესის მიღმა დარჩა.  

 

ანგარიში ასევე დუმს ლგბტი ადამიანების უფლებების დაცვის საკითხზე, მიუხედავად იმისა, 

რომ ჰომოფობიის პრობლემა მიმდინარე წელსაც მძიმედ გამოჩნდა ჩვენს პოლიტიკურ 

რეალობაში. მთავრობა არ ცდილობს დანერგოს საგანმანათლებლო, ინფორმაციული და 

სოციალური პოლიტიკები, რომელიც ჰომოფობიისა და უფრო ფართედ საზოგდოებაში 

არსებული თანასწორობის საწინააღმდეგო წარმოდგენების სტრუქტურული დაძლევისკენ 

იქნება მიმართული. მთავრობა ასევე არაფერს ამბობს  ბოლო წლებში მზარდი ძალადობრივი 

ულტრაკონსერვატიული ჯგუფების პრობლემაზე და ამ ნეგატიური გამოცდილებების 

გამკლავების გზებზე.     

  

Შეზღუდული შესაძლებლობების მქონე პირთა უფლებები 



 

შშმ პირები საზოგადოების ერთ-ერთ ყველაზე მოწყვლად და გარიყულ ჯგუფს წარმოადგენენ. 

სამწუხაროდ, კვლავ გამოწვევას წარმოადგენს პოლიტიკისა და ინსტიტუციური ჩარჩოს, 

უფლებებზე დაფუძნებული სერვისების არარსებობა/სიმწირე, რაც, თავის მხრივ, ამ ჯგუფის 

წარმომადგენელთა დამოუკიდებელი ცხოვრების შესაძლებლობებს სპობს. ზემოაღნიშნულის 

ფონზე, სამედიცინო მოდელიდან სოციალურ მოდელზე გადასვლის უკიდურესად დროში 

გაწელილი პროცესი კიდევ უფრო აფერხებს ეროვნულ დონეზე გაეროს კონვენციის 

დანერგვას.  

 

თავის ანგარიშში მთავრობა მიუთითებს “შშმ პირთა უფლებების შესახებ” კანონის მიღებაზე, 

როგორც 2020 წლის განმავლობაში მიღწეულ ერთ-ერთ მთავარ წარმატებაზე. მიუხედავად 

იმისა, რომ კანონმა მართლაც შემოგვთავაზა ცალკეული მნიშვნელოვანი ცნებები და 

მექანიზმები, მისი დეკლარაციული ხასიათი, მთელი რიგი საკითხებისა და სახელმწიფოს 

ვალდებულებების (მ.შ. ფსიქიკური ჯანმრთელობის მიმართულებით) უგულებელყოფა, 

აღსრულების პრობლემები და პოლიტიკური ნების არარსებობა, საბოლოო ჯამში, მას 

უმეტესწილად ფორმალურს ხდის, 

 

ანგარიში ასევე უთითებს კანონის აღსრულების მიზნით გატარებულ ღონისძიებებზე, თუმცა, 

იგი არ მსჯელობს ამ პროცესის მნიშვნელოვან ჩავარდნებზე (კანონით გათვალისწინებული 

უმეტესი ვალდებულებები მნიშვნელოვანი დაგვიანებით ან საერთოდ არ შესრულდა) და მათი 

გამოსწორების გზებსა და ხედვებზე. შემაშფოთებელია, რომ კანონით 2021 წლის პირველ 

იანვრამდე შშმ პირთა სტრატეგიისა და სამოქმედო გეგმის შემუშავება და გაეროს კონვენციის 

იმპლემენტაციისთვის პასუხისმგებელი უწყებათაშორისი საკოორდინაციო საბჭოს შექმნა, 

რასაც შშმ თემი წლების განმავლობაში ელოდებოდა, ჯერ კიდევ არ განხორციელებულა. 

სწორედ გამართული პოლიტიკისა და ინსტიტუციური ჩარჩო უნდა ყოფილიყო მათ მიმართ 

მწყობრი, სამართლიანობისა და თანასწორობის პრინციპებზე დაფუძნებული მიდგომების 

საფუძველი, თუმცა, ჯერჯერობით უცნობია, თუ როდის მოხდება ამ ინსტრუმენტების მიღება 

და ამოქმედება. 

 

ჯანმრთელობის დაცვა (ფსიქიკური ჯანმრთელობა)  

 

წინა წლების მსგავსად, 2020 წლის განმავლობაში ფსიქიკური ჯანმრთელობა კვლავ არ 

წარმოადგენდა მთავრობის პრიორიტეტს. სამწუხაროდ, ამ სფეროში არსებული უამრავი 

პრობლემა და მათი გადაჭრის სამომავლო ხედვები სამთავრობო ანგარიშში საერთოდ არ არის 

წარმოდგენილი. მთავრობის უმოქმედობა და საკითხის იგნორირება განსაკუთრებით მწვავედ 

აისახება ფსიქოსოციალური და ინტელექტუალური ნიშნით შშმ პირების 

ინსტიტუციონალიზაციის ხარისხზე - დიდი ზომის ინსტიტუციებში (ფსიქიატრიული 

დაწესებულებები, შშმ პირთა პანსიონატები, თავშესაფრები), ათასზე მეტი ადამიანი 

უკიდურესად ღირსების შემლახავ პირობებში, შრომითი ექსპლუატაციის, ფიზიკური და 

ქიმიური შეზღუდვების, ძალადობის ან/და უგულებელყოფის პირობებში ცხოვრობს. 

საყურადღებოა, რომ ფსიქიატრიულ დაწესებულებებში განთავსებულ ადამიანთა უმეტესობა 

ე.წ. ნებაყოფლობით პაციენტს წარმოადგენს, თუმცა, ისინი ვერ ტოვებენ ინსტიტუციას სათემო 

საცხოვრისებისა და სხვა მხარდაჭერითი სერვისების უკიდურესი სიმწირის გამო.3  



მიუხედავად ზემოაღნიშნული გამოწვევებისა, მთავრობას ჯერ კიდევ არ განუვითარებია 

საცხოვრისის სათემო სერვისები და შეუმუშავებია დიდი ზომის დაწესებულებების 

დეინსტიტუციონალიზაციის სტრატეგია და სამოქმედო გეგმა, ასევე, ფსიქიკური 

ჯანმრთელობის განვითარების სტრატეგია, რომლებიც ამ სფეროში მთავრობის მწყობრი და 

სისტემური ღონისძიებების განხორციელებას დაედებოდნენ საფუძვლად.   

 

სოციალური დაცვა  

 

სოციალური დაცვის უფლების რეალიზაციის მიმართულებით მთავრობის მიერ 

გადადგმული ნაბიჯები კვლავ მწირი, ფრაგმენტული და არაეფექტიანია. ამ სფეროში 

არსებული სისტემური გამოწვევები კიდევ უფრო ცხადი გახდა COVID-19-ის პანდემიის 

მიმდინარეობისას, როდესაც ათასობით ადამიანი კიდევ უფრო დიდი სოციალური 

მოწყვლადობის წინაშე აღმოჩნდა.   

 

სამთავრობო ანგარიში საუბრობს ცალკეული შშმ პირების სოციალური პაკეტის ზრდის 

შესახებ, თუმცა, არ ახსენებს მის მიერ ათიათასობით შშმ პირის უგულებელყოფას. კერძოდ, 

როგორც წესი, მთავრობის გადაწყვეტილება სოციალური პაკეტის ზრდის შესახებ ძირითადად 

მკვეთრად გამოხატულ შშმ პირებსა და შშმ ბავშვებს მიემართება, მაშინ, როდესაც 

მნიშვნელოვნად და ზომიერად გამოხატული შშმ სტატუსის მქონე პირები წლიდან წლამდე 

უგულებელყოფილნი რჩებიან და მათ მიერ მიღებული ფულადი მხარდაჭერა საარსებო 

მინიმუმსაც კი ვერ სწვდება. სამწუხაროდ, მთავრობის მიერ ამ ჯგუფების იგნორირება 

გაგრძელდა პანდემიის პირობებშიც, როდესაც ისინი ანტიკრიზისული გეგმის მიღმა დარჩნენ. 

 

ანგარიშში ასევე აღნიშნულია პენსიის ინდექსაცია, როგორც სოციალური დაცვის 

მიმართულებით მთავრობის ერთ-ერთი მიღწევა. ამ სფეროში მიღებული ღონისძიებები 

ცალსახად მნიშვნელოვანია, თუმცა საპენსიო პოლიტიკაში მთავრობა კვლავ უგულებელყოფს 

ხანდაზმულ შშმ პირებს და ართმევს სოციალური პაკეტითა და ასაკის გამო პენსიით 

თანადროულად სარგებლობის შესაძლებლობას. 

 

ისევე, როგორც სხვა სამთავრობო დოკუმენტებში, უსახლკარო ადამიანების მხარდაჭერისა და 

საცხოვრისით უზრუნველყოფის საკითხები მოცემულ ანგარიშშიც უგულებელყოფილია. 

სახელმწიფოს არ აქვს გააზრებული საკუთარი ვალდებულებები, რის შედეგადაც, დღემდე არ 

შექმნილა უსახლკარობასთან ბრძოლის სტრატეგია და სამოქმედო გეგმა, რომელთა 

შემუშავების ვალდებულებაც აღმასრულებელ ხელისუფლებას 2020 წლის დეკემბრისთვის 

ჰქონდა; მეტიც, ამ დოკუმენტების შემუშავებაზე პასუხისმგებელ უწყებათაშორის 

პლატფორმას საცხოვრისის საკითხებზე შინაარსობრივი დისკუსიები 2019 წლის აპრილიდან 

დღემდე, არ განუხორციელებია. ერთიანი პოლიტიკის არარსებობასთან ერთად, კვლავ 

პრობლემურია მკვეთრად ხარვეზიანი საკანონმდებლო ბაზა, საცხოვრისის მწირი,  

ფრაგმენტული და მოკლევადიანი სერვისები. 

  

სამთავრობო ანგარიშმა ასევე არ აღნიშნა საცხოვრისიდან გამოსახლების პოლიტიკის 

გამოწვევები და მათი დაძლევის ხედვა. COVID-19-ის პანდემიის დროს გამოსახლებაზე 

მორატორიუმი დაწესდა, თუმცა, სსიპ - აღსრულების ეროვნული ბიუროს მიერ მიმდინარე 

საქმისწარმოების რაოდენობა (რაც, მაგალითად, 2020 წლისთვის 1 762 განცხადებას 



შეადგენდა), ასევე, გამოსახლების საფრთხის წინაშე მყოფი პირებისათვის მხარდაჭერის 

მექანიზმების არარსებობა და გამოსახლების პოლიტიკის უკიდურესი ხარვეზიანობა 

მორატორიუმის გაუქმების შემდგომ გამოსახლების ტალღების წარმოქმნის რეალურ 

საფრთხეებს ქმნის, მაშინ, როდესაც მთავრობას არ გააჩნია ამგვარი სიტუაციის მართვის ხედვა 

  

დასაქმება  

 

ანგარიშში ვკითხულობთ, რომ “შრომის ბაზრის აქტიური პოლიტიკის შესაბამისად, 

საზღვარგარეთ საქართველოს მოქალაქეებისთვის ლეგალურად დროებითი დასაქმების 

შესაძლებლობების გახსნა, მთავრობის ერთ-ერთი პრიორიტეტია.” საქართველოს 

მოქალაქეების ქვეყნის ფარგლებს გარეთ დასაქმების ხელშეწყობა აქტიური შრომის ბაზრის 

პოლიტიკის შესაბამად ვერ ჩაითვლება, რადგან ის არა უმუშევართა ადგილობრივ შრომის 

ბაზარზე დასაქმებას, არამედ შრომით მიგრაციას უწყობს ხელს. ამასთან, მიუხედავად იმისა, 

რომ ანგარიში საუბრობს შრომითი მიგრანტების უფლებების დაცვის შესახებ, მოქალაქეები, 

ვინც სახელმწიფოს ხელშეწყობით გერმანიაში დასაქმების შესაძლებლობით ისარგებლა 

დაბალ ანაზღაურებაზე, მძიმე საყოფაცხოვრებო პირობებზე და სხვა პრობლემებზე 

საუბრობენ. მათი ნაწილი დასაქმების სააგენტოს წინააღმდეგ სასამართლოში სარჩელის 

შეტანას აპირებს.  

 

შრომითი უფლებები  

 

შრომითი უფლებების გაუმჯობესების კუთხით ანგარიში 2020 წელს განხორციელებულ 

შრომის კანონმდებლობის რეფორმას გამოყოფს. განახლებული შრომის კოდექსი 

წინგადადგმულ ნაბიჯად უნდა ჩაითვალოს, ხოლო შრომის ინსპექციის მანდატის გაზრდა 

მნიშვნელოვანი მიღწევაა. თუმცა, შრომის რეფორმის მიღმა დარჩა არაერთი საკანონმდებლო 

ინსტრუმენტი, რომლის გარეშეც ღირსეული შრომითი პირობების უზრუნველყოფა 

შეუძლებელია. ასეთია მინიმალური ხელფასის რეგულირება, სოლიდარული გაფიცვის 

უფლება და სხვა. Შღნიშნული გარანტიების არქონა გახდა ერთ-ერთი მიზეზიც იმისა, რომ 2021 

წლის გაზაფხულზე ქვეყანაში პარალულრ რეჟიმში მიმდინარეობდა გაფიცვა არა-ერთ 

საწარმოში. ამასთან, ანგარიში ხაზს უსვამს “შრომის ინსპექციის როლს პანდემიასთან 

ბრძოლის პროცესში,” თუმცა აშკარაა, რომ პანდემიურ ვითარებაში დარღვეული შრომითი 

უფლებების პრევენცია ინსპექციამ ვერ მოახერხა, ხოლო მისი გრძელვადიანი ეფექტურობა, 

მათ შორის შესაბამისი რესურსების არქონის გამო, ჯერაც კითხვის ნიშნის ქვეშ დგას.    

 

გარემოს დაცვა  

 

სამწუხაროა, რომ ანგარიშის გარემოსდაცვითი ნაწილი არაფერს ამბობს ბუნებრივი გარემოს 

დაბინძურების ყველაზე მასშტაბურ და საფრთხისშემცველ კერებზე - ჭიათურაზე, ტყიბულსა 

და კაზრეთზე. მონოინდუსტრიულ, წიაღისეულის მომპოვებელ რეგიონებში ადგილობრივი 

ბუნებრივი და საცხოვრებელი გარემო შეუქცევადად ზიანდება არასათანადო 

ზედამხედველობის პირობებში მიმდინარე სამთო-მოპოვებითი პროცესების გარემო, რაც 

ხშირად ხდება ადგილობრივი მოსახლეობის პროტესტის მიზეზი. მიუხედავად ამისა, 

სახელმწიფო ადგილზე არსებული მრავალმხრივი და მძიმე სოციალური და ეკოლოგიური 

პრობლემების გადასაჭრელად ეფექტიანი ნაბიჯების გადადგმაზე წლებია უარს ამბობს.   



  

  

დასკვნა  

 

ამდენად, პარლამენტში წარდგენილი ანგარიში აშკარად გამოტოვებს მნიშვნელოვან 

სოციალურ, ინსტიტუციურ, ადამიანის უფლებათა და პოლიტიკურ საკითხებს, რაც კიდევ 

ერთხელ აჩვენებს, რომ მთავრობა სათანადოდ არ რეფლექსირებს საზოგადოებაში 

დაგროვებულ წუხილებზე, საჭიროებებსა და ინტერესებზე, რაც პოლიტიკური გაუცხოების 

პრობლემას თვალსაჩინოს ხდის. ანგარიში მეტწილად ცალკეული საქმიანობების 

ტექნოკრატიული აღწერით შემოიფარგლება და არ ჩანს, რომ მთავრობას სათანადოდ აქვს 

გააზრებული მნიშვნელოვანი პოლიტიკური ამოცანები და პრიორიტეტები. ასევე არ ჩანს, რომ 

ადამიანის უფლებების ფუნდამენტური გამოწვევები შედეგზე ორიენტირებული მიდგომებით 

ხდება და მათი განხორციელების  უწყვეტობა შენარჩუნებული.  

 

ამ პირობებში მნიშვნელოვანია პარლამენტმა განხილვის დროს კრიტიკულად დასვას 

მთავრობის გეგმებიდან და ენიდან გამქრალი სოციალური საკითები და პრემიერ-მინისტრის 

ანგარიშვალდებულების ამ მექანიზმის მიღმა, აქტიურად გამოიყენოს საპარალამენტო 

ზედამხედველობის სხვა ინსტრუმენტები, პოლიტიკურ დღის წესრიგში კრიტიკულად 

მნიშვნელოვანი სოციალური საკითხების დასაბრუნებლად.    

  

    

 


